
UVODNA NAPOMENA

Ovaj izvještaj treba smatrati dijelom ukupne intervencije Projekta razvoja opština/općina (MDP) u dobojskoj regiji, BiH. Svi ostali izvještaji koje su napisani u okviru Projekta sadrže dodatne informacije o pozadini i ilustruju kontekst u kojem se izvršila procjena stanja u upravljanju opštinskim/općinskim čvrstim otpadom. 

SAŽETAK

Ovaj izvještaj predstavlja najvažnije rezultate procjene u oblasti upravljanja opštinskim/općinskim čvrstim otpadom koja je napravljena za šest partnerskih opština Projekta razvoja opština/općina (MDP) u BiH. Projekat, koji finansira Vlada Švajcarske, provodi aktivnosti u opštinama/općinama dobojske regije od novembra  2001. g. Sljedeće partnerske opštine/općine MDP-a su obuhvaćene procjenom: Doboj, Doboj Istok, Doboj Jug, Maglaj, Usora i Petrovo.

Rezultati prikazani u ovom izvještaju sakupljeni su na brojnim sastancima i razgovorima sa predstavnicima opštinskih/općinskih vlasti, komunalnih preduzeća za otpad, građana, nevladinih organizacija, preduzetnika, medija, bolnica i škola u području za koje se radila procjena. Ti rezultati i izvedeni zaključci predstavljeni su svim relevantnim akterima na radionici pod nazivom “SVI SMO ODGOVORNI ZA OTPAD – prema održivom sistemu upravljanja otpadom – integrirani pristup”, 11.11.2003.g. U toku ove radionice učesnici su kroz diskusiju definisali uloge različitih aktera u lokalnom sistemu upravljanja otpadom. 

Pozitivni efekti čitavog istraživanja i umrežavanja koje je inicirao MDP primijećeni su u partnerskim opštinama/općinama. Proaktivni lokalni akteri već čine napore da uvedu koncepte integriranog sistema za upravljanje otpadom i sistema koji počiva na saradnji sa mjesnim zajednicama. 

Ključne riječi:
upravljanje opštinskim/općinskim čvrstim otpadom, integrirani pristup, princip podijeljene odgovornosti, regionalna deponija, upravljanje otpadom u saradnji sa mjesnim zajednicama, svijest o reciklaži

SKRAĆENICE

ADF

American Development Foundation (Američka razvojna fondacija)

BiH

Bosna i Hercegovina

FBiH

Federacija Bosne i Hercegovine (entitet u BiH)

LDA

Local Democracy Agency (Ambasada lokalne demokratije)

MDP

Municipal Development Project  (Projekat razvoja opština/općina)
MSWM
Municipal Solid Waste Management (upravljanje opštinskim/općinskim 

čvrstim otpadom)

NVO 

nevladina organizacija 

RS

Republika Srpska (entitet u BiH)

SDC

Swiss Agency for Development and Cooperation (Švajcarska Agencija 

za razvoj i saradnju)

1.  UVOD

U ovom izvještaju predstavljeni su glavni rezultati procjene stanja u upravljanju opštinskim/općinskim čvrstim otpadom u šest partnerskih opština/općina projekta MDP (Projekat razvoja opština/općina) u BiH. Ovaj Projekat finansira Vlada Švajcarske i aktivan je u opštinama/općinama dobojske regije od novembra 2001.g. Sljedeće partnerske opštine/općine MDP-a su obuhvaćene istraživanjem: Doboj, Doboj Istok, Doboj Jug, Maglaj, Usora i Petrovo. 

Glavni cilj projekta glasi:
Odabrane opštine/općine u BiH funkcionišu na efektivniji, efikasniji, transparentniji,  odgovorniji i participativniji način, u skladu sa vladavinom zakona.
Posebni projektni ciljevi su: 
Cilj 1:

Opštinski/općinski akteri su formulisali i dogovorili široko prihvaćenu viziju lokalnog razvoja koja uključuje principe dobre uprave 
Cilj 2:

Organizacione inovacije i mehanizmi za poboljšanje participacije u lokalnoj upravi su razvijeni, uspješno uvedeni u partnerske opštine/općine i objavljeni u javnosti na odgovarajući način 
Cilj 3:

Opštinski/općinski akteri su zajednički identifikovali, dizajnirali i implementirali specifične projekte koji doprinose realizaciji njihove razvojne vizije 
Uzimajući u obzir da lokalne vlasti treba da nose najveći teret upravljanja opštinskim/općinskim čvrstim otpadom, procjenom su se pokušala istražiti i identifikovati specifična pitanja u oblasti upravljanja otpadom koja su zajednička za sve partnerske opštine/općine MDP-a. Nadalje, procjena je omogućila analizu identifikovanih ključnih problema i preporučenih strategija za poboljšanja u postojećim sistemima upravljanja otpadom u opštinama/općinama. 

1.1.  Ciljevi procjene u oblasti upravljanja opštinskim/općinskim čvrstim otpadom

Glavni rezultati, analiza i preporuke predstavljeni su relevantnim akterima na radionici
 sa sljedećim ciljevima:

· prikazati stanje trenutne situacije u upravljanju otpadom u partnerskim opštinama/općinama MDP-a;

· podići nivo svijesti svih relevantnih aktera u društvu o principu podijeljene odgovornosti u oblasti upravljanja opštinskim/općinskim čvrstim otpadom;

· postaviti izazov za lokalne vlasti da se počnu fokusirati na dugoročna poboljštanja sa finansijskim efektima kroz definisanje strateške opštinske/općinske vizije za upravljanje otpadom; 

· ojačati mrežu između stručnjaka za otpad u području;

· promovisati nekoliko postojećih projekata za reciklažu i inicirati intenzivnije i organizovanije recikliranje;

· preporučiti strategije za poboljšanja u postojećim sistemima za upravljanje čvrstim otpadom.

Materijali koji su predstavljeni i podijeljeni učesnicima radionice dati su u aneksima ovog izvještaja (Aneksi 1a, 1b, 2 i 3).

1.2.  Metodologija

Rezultati predstavljeni u ovom izvještaju sakupljeni su na brojnim sastancima i razgovorima sa predstavnicima opštinskih/općinskih vlasti, komunalnih preduzeća za otpad, građana, nevladinih organizacija, preduzetnika, medija, bolnica i škola u području za koje se radila procjena. Rezultati i preporuke su predstavljeni relevantnim akterima na radionici “SVI SMO ODGOVORNI ZA OTPAD – prema održivom upravljanju otpadom – integrirani pristup”, 11.11.2003.g. Tada su tri radne grupe definisale misije relevantnih aktera i predložile rješenja u sljedećim oblastima:

1. kako da se uspostavi sistem upravljanja otpadom kroz saradnju sa mjesnim zajednicama u područjima koja trenutno nisu pokrivena uslugama prikupljanja otpada;

2. kako da se poboljša komunikacija između aktera (komunalno preduzeće, lokalne vlasti, privatni sektor, građani);

3. kako da se uspostavi sistem za reciklažu papira.

Nakon toga, rezultati radnih grupa su sumirani u izvještaju i dostavljeni učesnicima (Aneks 4). 

2.  KONTEKST U KOJEM JE ISTRAŽIVANJE IZVRŠENO

2.1.  Područje pokriveno istraživanjem u oblasti upravljanja opštinskim/općinskim čvrstim otpadom

U području koje je obuhvaćeno procjenom dvije opštine se nalaze u entitetu Republike Srpske (Doboj, Petrovo),a četiri općine se nalaze u Federaciji BiH (Maglaj, Doboj Istok, Doboj Jug, Usora). Radi ilustrovanja ciljanog područja, veličina i stanovništvo obuhvaćenih opština/općina dati su u Tabeli 1. 

Četiri of šest opština/općina (Doboj Istok, Doboj Jug, Usora i Petrovo) su takozvane “dejtonske” opštine/općine pošto su nastane nakon rata. Kao posljedica ovoga u navedenim opštinama/općinama postoji veoma kratka tradicija u oblasti lokalne urpave, uključujući tradiciju u oblasti komunalnih usluga. Međutim, iskustvo MDP-a govori da nove male opštine/općine sa puno entuzijazma prihvataju nove ideje i fleksibilne su za primjenu novih radnih metoda. 

Tabela 1.

	Opština/Općina
	Površina
	Stanovništvo 

(na osnovu procjena iz 2000.g.)

	Doboj
	813.9 km2
(više od 70 mjesnih zajednica)
	78,537

	Doboj Istok
	5 mjesnih zajednica
	11,534

	Doboj Jug
	2 mjesnih zajednica
	3,824

	Maglaj
	384 km2   

(22 mjesne zajednice)
	27,000

	Usora
	8 mjesnih zajednica
	8,894

	Petrovo
	7 mjesnih zajednica
	11,364


2.2.  Institucije nadležne za upravljanje otpadom

Na nivou entiteta, Ministarstvo za prostorno planiranje, građevinarstvo i ekologiju RS je nadležno za pitanja upravljanja otpadom u RS; dok  je u FBiH Ministarstvo za prostorno planiranje i zaštitu okoliša prenijelo određene nadležnosti na kantonalni nivo. Stoga, kantonalna Ministarstva za prostorno planiranje i zaštitu okoliša nose nadležnosti za pitanja upravljanja otpada u opštinama/općinama. 

Na opštinskom/općinskom nivou, opštinska/općinska Odjeljenja za urbanizam i stambeno-komunalna pitanja su odgovorna za planiranje upravljanja otpadom. Preko ovog Odjeljenja opštine/općine angažuju komunalna preduzeća za obavljanje pojedinih poslova u upravljanju otpadom na nivou opštine/općine. 

U četiri ciljane opštine/općine (Doboj Jug, Maglaj, Usora, Petrovo), opštinska/općinska komunalna preduzeća su još uvijek državna javna preduzeća koja je osnovala opština/općina. U ovim opštinama/općinama komunalna preduzeća za upravljanje otpadom se istovremeno bave i vodosnabdijevanjem, održavanjem puteva i drugim manjim komunalnim poslovima. Komunalna preduzeća za upravljanje otpadom u Doboju i Doboj Istoku su djelimično privatizovana; stoga, država (tj. opštine/općine) imaju svoj interes u upravljanju otpadom u ovim opštinama/općinama.  

2.3.  Legislativa vezana za otpad

U toku posljednje tri-četiri godine bilo je dosta aktivnosti usmjerenih ka unapređenju legislative vezane za otpad u BiH. “Strategija upravljanja čvrstim otpadom u BiH” napravljena je uz podršku stranog konsultanta u augustu 2000.g. i usvojena je od strane oba entiteta. Zatim su entiteti usvojili NEAP (National Environmental Action Plan) i pakete zakona o okolišu (Zakon o upravljanju čvrstim otpadom je jedan od četiri zakona u paketu). Legislativa za zaštitu okoliša na nivou države je u pripremi. 

Najrelevantniji zakoni za lokalni nivo su Zakon o komunalnim preduzećima i Zakon o komunalnim uslugama. Zakon o komunalnim preduzećima je osnova za opštinsku/općinsku Odluku o komunalnom redu. Njeno primjenjivanje je u rukama opštinskih/općinskih komunalnih inspektora koji imaju ovlaštenja da izvještavaju o kršenju Odluke od strane pravnih i fizičkih lica. Takvi slučajevi završavaju na sudu za prekršaje.
 

Veoma mali broj opština/općina u BiH je izradio lokalni plan za upravljanje otpadom. Podstaknuti istraživanjem i radionicom MDP-a u oblasti upravljanja otpadom, opština Petrovo je započela sistematski rad na izradi lokalnog plana za upravljanje otpadom. 

Nedavno je u RS i FBiH usvojen Zakon o komunalnoj policiji kojim se svaka opština/općina obavezuje da postavi nekoliko komunalnih policajaca koji treba da prate provođenje svih relevantnih komunalnih zakona i odluka. Komunalni policajci imaju relativno velika ovlaštenja, npr. imaju ovlaštenje da na licu mjesta kazne pravna i fizička lica za prekršaje (kazne se kreću od 50 do 10.000 KM). Član 4 ovog Zakona otvara mogućnost za osnivanje među-opštinske/općinske komunalne policije na osnovu sporazuma između relevantnih lokalnih tijela. Mnoge opštine/općine u oba entiteta uvele su eko-policajce i prije nego što su Zakon ili kantonalne direktive stupile na snagu (npr. Maglaj (u Ze-Do Kantonu, FBiH), Prijedor (zapadna RS), itd.).

Kada su u pitanju komunalna preduzeća, Zakon o koncesijama, Zakon o komunalnim preduzećima i Zakon o komunalnim uslugama moraju se definisati na odgovarajući način i primijeniti u praksi. Ovo je naročito važno u procesu privatizacije prije nego privatni preduzetnici počnu investirati u komunalni sektor. 

2.4.  Uloga lokalnih vlasti u integriranom pristupu

Lokalna vlast ne snosi punu odgovornost za upravljanje otpadom ni u jednoj partnerskoj opštini/općini MDP-a. Razlozi za ovakvo stanje su višestruki:

· Od šest ciljanih opština/općina, četiri su nove poslijeratne opštine/općine (tzv. “dejtonske” opštine/općine) koje nemaju tradiciju u oblasti lokalne uprave, kao ni tradiciju u oblasti komunalnih usluga. Stoga nisu u potpunosti svjesne uloge koju lokalne vlasti imaju u upravljanju otpadom. 

· U nekim opštinama/općinama, privatizacija je već izvršena u komunalnom sektoru što za rezultat ima još veće ispreplitanje obaveza i nadležnosti između lokalnih vlasti, poludržavnih privatizovanih komunalnih preduzeća i privatnog sektora. Uz sve to, mali broj preduzeća u privatnom sektoru sa višom efikasnošću u pružanju usluga dobiva mali prostor za rad zbog političkih uticaja lokalnih vlasti i neefikasnih bivših državnih preduzeća koja još uvijek drže monopol u pružanju komunalnih usluga vezanih za otpad. Drugim riječima, usluge vezane za otpad su otvorene tržištu ali to tržište guše ostaci bivših državnih preduzeća i političke strukture. Trenutno su privatizovana komunalna preduzeća PROGRES u Doboju (državni kapital 20%, privatni 80%) i ČISTO u Doboj Istoku (državni kapital 51%, privatni 49%).
· Opštinske/općinske vlasti ne rade dovoljno na stvaranju povoljnih uslova za dobro upravljanje otpadom; često nemaju dovoljno interesa i entuzijazma da poboljštaju ovu vrstu komunalnih usluga. U poslijeratnom periodu u BiH, komunalne usluge, uključujući usluge vezane za otpad, su u opštem slučaju niskog kvaliteta. Ovo je istovremeno uzrok i posljedica nezainteresovanosti građana za javni život i nedostatak njihovog poštovanja prema zvaničnim institucijama. Neophodno je potrebno raditi na razbijanju ovog začaranog kruga. 

Preporuke: 

· Uprkos naporima za privatizaciju, upravljanje otpadom bi trebalo ostati puna odgovornost i nadležnost lokalnih vlasti. Lokalne vlasti bi trebale napraviti viziju i koncept za upravljanje otpadom na lokalnom nivou, angažovati državna i poludržavna preduzeća za obavljanje jedne vrste poslova, a privatne firme za druge vrste poslova (na osnovu pravila o javnim nabavkama), te voditi kampanje za podizanje svijesti. U svim projektima lokalne vlasti bi trebale definisati posebne misije i koordinirati akcije relevantnih aktera u zajednici.

· Jačanjem vladavine zakona i jačanjem poštovanja građana prema vlastima, lokalne vlade bi trebale povratiti autoritet za efikasno ubiranje poreza i dadžbina. Ovo predstavlja glavnu motivaciju za investicije privatnog sektora u bilo koji aspekt sistema za upravljanje otpadom. 

3.  SLIKA STANJA U UPRAVLJANJU OPŠTINSKIM/OPĆINSKIM ČVRSTIM OTPADOM U PARTNERSKIM OPŠTINAMA mdp-A 

3.1.  Infrastruktura

3.1.1.  Problemi vezani za deponovanje

Nijedna ciljna opština/općina nema propisno izgrađenu sanitarnu deponiju. Doboj i Maglaj upravljaju svojim “starim” zvaničnim deponijama. Doboj Istok, Doboj Jug i Usora su, kao mlade opštine/općine, organizovale prikupljanje otpada iz domaćinstava i na osnovu ugovora deponuju otpad na deponijama susjednih opština/općina (Doboj Istok na gračaničkoj deponiji, Doboj Jug u Tešnju, Usora u Tesliću). Petrovo trenutno nema organizovano prikupljanje otpada iz domaćinstava; otpad koji se prikuplja iz lokalnih malih preduzeća (uglavnom restorana, kafića i malih radnji) odlaže se na lokalnoj divljoj deponiji. Otpad iz domaćinstava se masovno odlaže po šumama i u riječne tokove pošto prikupljanje i odvoz ovog otpada još nisu organizovani. 

Ideja o regionalnoj deponiji dobro je prihvaćena u svim ciljnim opštinama/općinama. Neki konkretni planovi i projekti već postoje:

· Doboj Istok učestvuje u projektu za regionalnu deponiju u Kantonu Tuzla; pripremne aktivnosti su završene i finansiranje je obezbijeđeno od strane Svjetske Banke. Sada se projekat bavi pravnim pitanjima u vezi identifikacije lokacije za regionalnu deponiju. 

· Doboj je izrazio spremnost da se pridruži planu sa 11 opština/općina u regiji (Doboj, Derventa, Odžak, Brod, Pelagićevo, Orašje, Srpsko Orašje, Modriča, Šamac, Domaljevac, Gradačac i Vukosavlje); lokacija za deponiju pronađena je u Derventi, ali finansiranje do sada nije obezbijeđeno. 

· Maglaj je izrazio interes da se uključi u projekat regionalne deponije u Zeničko-Dobojskom i dijelu Srednjebosanskog Kantona. Svjetska Banka obezbjeđuje finansiranje i projekat je u sličnoj razvojnoj fazi kao i projekat u Kantonu Tuzla. 

· Dvije preostale opštine/općine u Zeničko-Dobojskom Kantonu (Doboj Jug, Usora) takođe su spremne da se uključe u regionalni projekat. U njihovom slučaju odluka nije usaglašena na lokalnom političkom nivou i njihov interes nije blagovremeno iskazan. One su sada izrazile jasnu zainteresovanost da se uključe u međuopštinsku/međuopćinsku saradnju. 

Petrovo čini ozbiljne napore na uspostavljanju odgovarajućeg sistema za upravljanje otpadom. Glavni cilj je da se obuhvate sva domaćinstva u opštini/općini (sedam mjesnih zajednica) uslugama vezanim za otpad. Prije uspostavljanja ovog sistema lokalne vlasti i komunalno preduzeće moraju donijeti odluku u vezi lokacije za deponovanje. Trenutno korištena “zvanična divlja deponija” mora se napustiti; potencijalna lokacija je određena ali se mora provjeriti njena podobnost. 

Preporuke:

· U skladu sa “Strategijom za upravljanje čvrstim otpadom u BiH”, koju je predložila konsultantska kuća AEA Technology Environment, Culham, Abingdon, Oxfordshire, UK, u augustu 2000.g., budućnost BiH predstavlja izgradnja regionalnih deponija. Ovaj koncept je zasnovan na tehnološkim, institucionalnim i strateškim istraživanjima i ne predstavlja nešto što međunarodna zajednica na vještački način želi da nametne državi. Naprotiv, regionalni koncept bi odgovorio na stvarne potrebe malih i siromašnih opština/općina donošenjem jednog od najboljih rješenja za efikasno i ekonomično upravljanje otpadom. Ovaj koncept ima dobru tradiciju u zemljama Zapadne Evrope.

3.1.2.  Tehnološka pitanja

Prvi problem je neodgovarajuća i zastarjela tehnologija. Taj problem ima dva aspekta: 

1. neodgovarajuća i zastarjela vozila (mašinerija), i 

2. loš balans između radne snage i opreme.

Samo veća komunalna preduzeća sa tradicijom, Progres u Doboju i komunalno preduzeće u Maglaju imaju relativno dobru mašineriju za prikupljanje otpada. Međutim, mašinerija za kvalitetno održavanje deponija nedostaje čak i u ovim opštinama/općinama. Uz to, da bi pokrili čitavu površinu opštine/općine, odgovorne osobe u Maglaju moraju nabaviti odgovarajuća vozila – dovoljno mala radi lakog pristupa brdovitim dijelovima općine gdje su putevi prilično uski. Situacija u mladim opštinama/općinama je veoma loša – osnovna vozila za prikupljanje otpada su u izuzetno lošem stanju. 

Nijedno preduzeće nema specijalizovanu infrastrukturu za selektivno sakupljanje otpada (kontejneri, vozila). Ovo je stvarni problem za dobro započinjanje prikupljanja sortiranog otpada.

Nijedna ciljna opština/općina nema sveobuhvatan informacioni sistem sa bazama podataka o korisnicima usluga, rutama, kontejnerima, finansijskom poslovanju i stopi naplate, itd. Postojeće baze podataka se ne ažuriraju redovno. 

Preporuke:

· Komunalna preduzeća moraju pažljivo planirati nabavku vozila u budućnosti. Model vozila mora obezbijediti efikasnost sistema i mora odgovarati tipovima kontejnera, vrsti stambenih jedinica, terena, širini ulica, itd. Stoga donirana vozila nisu uvijek optimalno rješenje. 

· Komunalna preduzeća treba da planiraju uvođenje informacionog sistema u budućnosti da bi omogućila efikasnije usluge i rad preduzeća. Za početak, bilo bi dovoljno da uvedu fleksibilan i jednostavan sistem skrojen u skladu sa lokalnim uslovima i raspoloživim sredstvima, koji će se moći dograđivati kada se obezbijedi više sredstava.

3.2.  Organizaciona pitanja

3.2.1.  Nivo profesionalizma

Većina državnih i bivših državnih komunalnih preduzeća imaju potrebu za stručnijim kadrom ili boljom profesionalnom strukturom zaposlenih da bi mogli ponuditi efikasnije usluge vezane za otpad. Trenutno mnoga preduzeća imaju veoma ograničen broj stručnjaka. Naročito u malim opštinama/općinama visokoobrazovani kadar u isto vrijeme obavlja nekoliko funkcija, npr. generalni direktor je u isto vrijeme i glavno stručno lice u preduzeću. Na drugoj strani, stručnjake ne privlače radna mjesta u komunalnim preduzećima pošto su plate zaposlenih u komunalnom sektoru relativno niske i ne postoje nikakvi mehanizmi za stimulaciju produktivnih radnika. 

Kada su visoko obrazovani kadrovi potrebni za obavljanje tehničkih poslova ili opštih poslova preduzeća (pravna i finansijska pitanja, odnosi sa javnošću), već se praktikuje povremeno (honorarno) angažovanje stručnjaka za te posebne poslove.

Preporuke:

· Bolje upravljanje ljudskim resursima je sigurno potrebno u svim preduzećima. Poboljšanja u ovoj oblasti ne zahtijevaju velika finansijska ulaganja, a sigurno bi doprinijela boljem iskorištenju potencijala u preduzeću. 

· Komunalna preduzeća treba da nastave honorarno angažovati stručnjake za veoma specifične poslove sve dok temeljna analiza poslovanja preduzeća ne pokaže da bi zapošljavanje određenog stručnog lica ili osnivanje nove sekcije preduzeća značajno povećala njegovu operativnu i ekonomsku efikasnost. 

· Bolje umrežavanje komunalnih preduzeća i stručnjaka u području bi zasigurno omogućilo razmjenu iskustava, znanja, usluga, rezervnih dijelova, i podiglo nivo profesionalizma u oblasti upravljanja otpadom. Nadalje, umrežavanje stručnjaka bi trebalo proširiti sa regije na cijelu državu, a zatim i van granica.

· Kada su u pitanju nisko-obrazovani kadrovi, interesantan problem kojim se treba pozabaviti u BiH je pozicija neformalnih radnika – sakupljača otpadaka. Sakupljači otpadaka su dio socio-ekonomske strukture u svim ciljnim opštinama/općinama; karakteristični primjeri su otkriveni u Maglaju (srednješkolac zarađuje za život i školovanje prikupljanjem i prodajom starog papira) i u Doboj Istoku (dvije porodice su se izdržavale zahvaljujući prikupljanju i prodaji sekundarnih sirovima). Posebnu pažnju treba posvetiti ovoj praksi jer ona može imati veliki uticaj na parametre koji su polazna osnova za projektovanje ili rekonstrukciju sistema za prikupljanje otpada. Npr. količina otpadaka koja se sakupi i ukloni između momenta nastanka otpada i momenta njegovog deponovanja utiče na konačnu količinu deponovanog otpada (ovo je važno za procjenu količina i karakteristika otpada). Prikupljanje otpadaka (sekundarnih sirovina) na postojećim deponijama i na bilo kojoj novoj lokaciji za deponovanje nastaviće se sve dok na snagu ne stupe striktna uputstva i odluke kojima se sprečava i zabranjuje takva praksa. Poboljšanje radnih uslova sakupljača otpada ne zahtijeva velika ulaganja, ali značajno može povećati efikasnost poslovanja. Nekontrolisano sakupljanje otpadaka je štetno za zdravlje i sigurnost sakupljača. Zabrana sakupljanja nije neophodna ukoliko se tim aktivnostima upravlja i vrši kontrola. 
3.2.2.  Komunikacija između komunalnog preduzeća i korisnika usluga 

Uopšteno, komunalna preduzeća ne vide važnost razvijanja odnosa sa javnošću. Neke informacije se objavljuju na lokalnim medijima (radio i TV stanice, opštinski/općinski bilteni), međutim te informacije nisu dovoljne u smislu redovnosti i učestalosti objavljivanja, kvaliteta i vrste informacija koje se objavljuju, raznolikosti medija i mehanizama koji se koriste. Npr, građani ostaju nedovoljno informisani jer se informacije vezane za otpad objavljuju samo putem jednog medija u određenom vremenskom periodu, a ne kroz korištenje nekoliko mehanizama istovremeno (brošure, leci, javne oglasne ploče, vruće telefonske linije). Uz to, građanima se pružaju ograničene ili nikakve informacije u vezi statusa komunalnog preduzeća, njihovih prava kada su u pitanju usluge vezane za otpad, sistem naplate, i slično. 

Dobar primjer boljeg razumijevanja važnosti ovog aspekta pokazalo je komunalno preduzeće u Usori, u oblasti vodosnabdijevanja (isto preduzeće je nadležno i za otpad): preduzeće će uskoro organizovati kampanju za vodu u kojoj će se tražiti podrška lokalnih vlasti – “dani otvorenog vodovoda” – građani će moći doći u vodovodna postrojenja i vidjeti kako se voda proizvodi, te naučiti kakav je sastav vode preporučljiv. U prošlosti, ovo preduzeće je informacije u ugrađivanju novih vodomjera dostavilo građanima u prilogu računa za vodu. 

Sa tehničke i organizacione strane komunalna preduzeća ne čine dovoljne napore da ponude korisnički orjentisane usluge: baze podataka o korisnicima usluga se ne ažuriraju redovno, sistem naplate nije prilagođen građanima (naročito za radne ljude), itd.

Preporuke: 

· Komunalna preduzeća bi trebala početi sistematski rad na razvijanju strategije za odnose sa javnošću. Opštinska/općinska vizija i koncept za upravljanje otpadom, kao i svakodnevne aktivnosti komunalnog preduzeća trebaju se objaviti građanima putem medija i raznih informativnih mehanizama; svi napori moraju biti sistematski i integrisani jer se pojedinačni pokušaji ne primjećuju u javnosti. 

· Na ovom polju komunalna preduzeća trebaju definitivnu podršku opštine/općine i saradnju sa privatnim sektorom, školama, nevladinim organizacijama, medijima, bolnicama, i drugim važnim akterima. Svaka strategija za odnose sa javnošću treba da razradi nekoliko pristupa da bi se različitim ciljnim grupama uputile specifične poruke (djeci, nastavnom osoblju u obrazovnim institucijama, ženama (pitanje ravnopravnosti polova), privatnom sektoru, političkim vođama, NVO-ima, mjesnim zajednicama);

· korisnici usluga bi trebali biti bolje informisani o posljedicama njihovog ponašanja kada je u pitanju otpad (koje vrste pozitivnih uticaja na okolinu mogu proizvesti ukoliko efikasno sortiraju svoj otpad, koje vrste negativnih uticaja na okolinu mogu proizvesti ako ne odlože otpad na odgovarajuća mjesta, šta sve prijeti sa divljih deponija – naročito onih koje su u blizini izvora vode, itd.); 

· korisnici usluga bi trebali biti bolje informisani o njihovim pravima i dužnostima vezanim za svakodnevno rukovanje otpadom (kako da se organizuje prikupljanje otpada u udaljenim mjesnim zajednicama, kako da se od komunalnog preduzeća zahtijevaju bolje usluge i kako da se poboljša ponašanje samih građana (korisnika usluga) da bi se olakšao posao komunalnog preduzeća, itd.);

· Razvijanje odnosa sa javnošću može se povjeriti profesionalnoj agenciji ili iskusnoj eko-nevladinoj organizaciji; 

· Komunalna preduzeća trebala bi poboljšati tehnologiju i organizacijuda bi postala korisnički orjentisana. Npr. trebali bi razviti mehanizme za sistematičnije primanje pritužbi korisnika i za analiziranje pritužbi (vrsta i broj pritužbi korisnika su dobar indikator kvaliteta usluga). Tehnička efikasnost i pouzdanost usluga treba takođe da se poboljša da bi se izgradilo povjerenje korisnika. Npr. propisno zatvorene posude za otpad ispred stambenih jedinica znatno umanjuju zdravstveni rizik za građane koji tu žive i za radnike komunalnog preduzeća koji kupe otpad; intenzivno korištenje radne snage i vozila, uz efikasnu upravljačku strukturu, sigurno može proizvesti željeni kvalitet usluga. 

3.2.3.  Komunikacija između komunalnog preduzeća i lokalnih vlasti 

Uopšteno, komunalna preduzeća su zadovoljna sa kontaktima sa izvršnom vlašću, ali nisu zadovoljni podrškom općinskog vijeća/skupštine opštine (zakonodavna vlast). Ovakva situacija je takođe posljedica nedefinisanih uloga i isprepletenih odgovornosti i nadležnosti u komunalnoj oblasti.

Vlasti nastoje da ispolje svoje vlasništvo nad državnim komunalnim preduzećima i da im nametnu nove zadatke i odgovornosti ne obazirući se na kadrovske potencijale preduzeća i raspoloživu opremu za specifične poslove; često su raspoloživi fondovi premaleni za dobro vršenje poslova komunalnog preduzeća. Ponovo, odgovornost za ovakve probleme snose lokalne vlasti jer nisu odredile viziju u vezi toga šta opštine/općine ili regija žele da postignu u oblasti tehnologije, vrste usluga, efikasnije stope naplate, efikasnijih usluga, itd. Kako je već pomenuto, vlasti ne razumiju koje vrste zadataka komunalno preduzeće treba da vrši, a za koje vrste zadataka treba angažovati privatni sektor poštujući procedure javnih nabavki. 

Preporuke:
· Komunalna preduzeća bi trebala ponuditi više informacija vlastima sa ciljem uspostavljanja partnerskog odnosa. Dio strategije za odnose sa javnošću komunalnog preduzeća treba da se posveti isključivo liniji odnosa komunalno preduzeće – lokalna vlast (politički i stručni nivo). Kroz uzajamnu saradnju i bolje definisanje misija različitih aktera u oblasti upravljanja otpadom, svaki akter će bolje razumjeti probleme drugih strana. 

· Saradnja bi trebala biti naročito intenzivna na nivou donošenja odluka u zajednici (npr. između komunalnog preduzeća i zakonodavne vlasti pri pripremanju Odluke o komunalnom redu). 

3.2.4.  Teritorijalna pokrivenost opština/općina uslugama odvoza otpada 

Najveći problem koji ističu komunalna preduzeća odnosi se na domaćinstva/područja koja nisu pokrivena uslugama vezanim za otpad; npr, ukupna teritorija opštine Petrovo (sedam mjesnih zajednica), veliki dio (većina ruralnih mjesnih zajednica) opštine Doboj, i određeni dijelovi opština/općina Maglaj, Usora, Doboj Jug, Doboj Istok. Procijenjena teritorijalna pokrivenost data je u Tabeli 2 dolje. 

Tabela 2.

	Opština/Općina
	Pokrivenost u % 

(procjena relevantnog komunalnog preduzeća)

	Doboj
	samo urbano područje i nekoliko ruralnih mjesnih zajednica (procjena nije dostupna)

	Maglaj
	70% domaćinstava

	Doboj Jug
	50% domaćinstava

	Usora
	33% domaćinstava

	Doboj Istok
	20% domaćinstava

	Petrovo
	0% domaćinstava


Trenutno nisu iskorištene zakonske mogućnosti za rješavanje ovog problema. Ova situacija je takođe vezana za nedefinisane misije aktera u zajednici: opština/općina se čak ne brine o ovom problemu, a ljudi sa starim navikama rijetko nešto sami iniciraju. U ruralnim područjima ljudima nikada nije nametnuta obaveza da organizuju prikupljanje otpada i da plaćaju za usluge vezane za otpad. 

Preporuke:

· Udaljene ruralne mjesne zajednice trebale bi se uključiti u sistem upravljanja otpadom. Opština/općina treba da napravi plan za nivo opštine/općine, sa strategijama za uspostavljanje sistema upravljanja otpadom u saradnji sa zajednicom. 

· Opština/općina treba da obezbijedi stručnu podršku ljudima u vezi upravljanja otpadom, u slučajevima kada u zajednici ne postoji nikakva tradicija i iskustvo. 

· Može se očekivati da ljudi nemaju motiva i da čak pružaju jak otpor novom sistemu. Stoga, odgovarajuće kampanje i stimulativne mjere treba da prate uvođenje sistema. 

· U naporima da pokriju 100% domaćinstava uslugama upravljanja otpadom lokalne vlasti treba ozbiljno da računaju na partnerstvo sa nevladinim sektorom. Pored državnih i polu-državnih komunalnih preduzeća, privatni sektor koji se bavi upravljanjem otpadom, akademska zajednica i nevladin sektor treba da se smatraju ozbiljnom snagom koja može prihvatiti velike zadatke, naročito u naporima za izgradnju svijesti (edukativne akcije, kampanje). Svijetli primjeri aktivnih eko-nevladinih organizacija već postoje u regiji: Eko-Maglaj u Maglaju, MAK Most u Petrovu, LDA u Zavidovićima, itd.

3.2.5.  Stopa naplate

Stopa naplate različita je u svim ciljnim opštinama/općinama. U proteklih nekoliko godina komunalna preduzeća su razvila strategije za poboljšanje stope naplate i postigla su određene uspjehe. Nijedno preduzeće nije objavilo cifru kojom pokazuje koliko je zadovoljno postignutim uspjehom u stopi naplate. 

Komunalna preduzeća sa tradicijom (Doboj, Maglaj) su naročito suočena sa problemom “ratnih dugova”. Glavni dužnici su velika strateška preduzeća i institucije (vodovodno preduzeće, bolnice, itd.), te raseljena lica i lica koja često mijenjaju mjesto boravka, tako da je teško razviti strategiju koja će naplatiti stare dugove i uliti više novca u budžet komunalnog preduzeća. 

Preporuke:

· Postoji veliki prostor za poboljšanja u stopi naplate. Neke ključne strategije preporučuju bolju komunikaciju između komunalnog preduzeća i korisnika usluga, kako je opisano pod naslovom Komunikacija između komunalnog preduzeća i korisnika usluga;

· Povećanje efikasnosti prikupljanja otpada treba da poveća povjerenje korisnika u pouzdanost i odgovornost komunalnog preduzeća. Posljedica toga biće povećana volja ljudi da plate za dobre usluge;

· Efikasnije strategije treba razviti protiv ne-platiša, npr. tužbama na sudu (iako ova mjera ne može biti produktivna kada su u pitanju socijalni slučajevi).

4.  PERSPEKTIVE UPRAVLJANJA OPŠTINSKIM/OPĆINSKIM ČVRSTIM OTPADOM 

4.1.  Inicijative za reciklažu

Svi intervjuisani su pozitivno reagovali na ideje vezane za reciklažu. Iznenađujuće je da koncepet izgleda jednako prihvatljiv i poželjan stručnjacima, političarima i građanima. Već postoje pionirski pokušaji recikliranja: sakupljanje papira malog obima u Maglaju; prikupljanje papira i limenki na javnim mjestima u Doboju, sa velikim planovima dobojskog privatizovanom komunalnog preduzeća da razvije tek osnovani centar za reciklažu u profitabilan biznis. Postojeći programi nisu dobro organizovani i traju relativno kratko da bi se prosudila njihova održivost. Uzimajući u obzir da ti programi nisu projektovani u skladu sa potencijalima zajednice, niti su praćeni odgovarajućim intenzivnim i ciljnim kampanjama, niti su uključili sve lokalne aktere, pozitivni rezultati su upitni. 

Postoji nekoliko glavnih problema koje treba riješiti prije preduzimanja projekata za sortiranje otpada i reciklažu u širokom smislu: 

· Prije nego se novac uloži u ozbiljan sistem za reciklažu, mora se osigurati odgovarajuće deponovanje otpada. U skladu sa “Strategijom za upravljanje čvrstog otpada u BiH”, ovaj problem se može riješiti jedino temeljnom sanacijom postojećih deponija ili izgradnjom velikih regionalnih deponija prema standardima. Postojeće regionalne inicijative u Tuzlanskom Kantonu i Ze-Do Kantonu uključuju neke od ciljnih opština/općina MDP-a.

· Povoljan pravni okvir i ekonomske stimulativne mjere sa državnog nivoa trenutno nedostaju (npr. stimulacije za industriju reciklaže). Lokalne vlasti malo mogu uraditi na ovom planu. 

· Svijest o otpadu i, naročito, svijest o reciklaži trenutno su na veoma niskom nivou. Ovo se odnose na sve segmente društva. Integralni pristup za rješavanje pitanja otpada nije uveden u regiji. Činjenica da neka područja uopšte nisu pokrivena uslugama vezanim za otpad gdje ljudi nemaju nikakvu organizovanu praksu odlaganja otpada ilustruje koliko je situacija loša (vidi naslov Teritorijalna pokrivenost opština/općina uslugama odvoza otpada). Međutim, neki indikatori pokazuju dobre potencijale: anketa koje je proveo MAK MOST (NVO), finansirana od strane ADF-a, među građanima Petrova (gdje prikupljanje otpada iz domaćinstava ne postoji) pokazala je da 95.65% građana misli da je redovno prikupljanje otpada neophodno; dok je većina (63.48%) spremna da plati samo najnižu tarifu (1-3 KM). Takođe, neobuhvaćene mjesne zajednice opštine Doboj pokazuju sve veći interes za organizovan sistem upravljanja otpadom (Trbuk, Stanovi, Boljanić). Ovi mali znaci svijesti građana i njihove inicijative mogu se smatrati dobrim polazištem za izgradnju sistema upravljanja otpadom u saradnji sa lokalnim zajednicama. 

· Tehnički podaci za pravilno projektovanje sistema za reciklažu nedostaju. Otpad se nikada nije precizno mjerio ili vagao, stoga se sastav, sezonske i sedmične promjene u sastavu otpada mogu samo grubo procijeniti. Opšte pretpostavke vezane za sastav otpada su: 

· količina organskog otpada se povećava u periodu april - novembar, 

· otpad od pakovanja (papir i plastika) pokazuju trend stalnog rasta (potrošački mentalitet), 

· u ruralnim područjima ili u gradskim sredinama bez centralnog grijanja javljaju se velike količine pepela (od uglja ili drveta) iz peći.

Međutim, ovo ne predstavlja dovoljno tačne podatke za dizajniranje sistema sa relativno visokim šansama za uspjeh. 

· Uopšteno nizak nivo usluga koje nude komunalna preduzeća ne osigurava povjerenje građana u pouzdane i odgovorne usluge. Građani imaju veoma negativnu percepciju o efikasnosti prikupljanja otpada. Oni primjećuju da broj kontejnera za otpad nije dovoljan čak ni u samom centru opštine/općine, a postavljeni kontejneri su u veoma lošem stanju (zarđali, nagorjeli, sa polomljenim točkovima). Često ljudi iz rubnih dijelova grada dolaze u centar noću da ostave svoje smeće. Ovo sigurno predstavlja lošu početnu situaciju za uspostavljanje sistema za reciklažu u kojem će se tražiti visoka motivacija i participacija građana.

Preporuke:

· Da bi se izgradila svijest o otpadu i reciklaži u svim opštinama/općinama potrebno je inicirati intenzivnu edukaciju. Bilo bi poželjno inicirati ovakve procese kroz među-opštinsku/općinsku saradnju. Svaka kampanja mora da razvije nekoliko fokusa da bi uključila različite ciljne grupe (djecu, obrazovni kadar, žene (pitanje jednakosti polova), privatni sektor, političke lidere, NVO-e, mjesne zajednice). Treba da postoji jako uvjerenje da je moguće promijeniti interes ljudi kroz promjenu njihovog ponašanja i navika vezanih za otpad. 

· BiH još uvijek nije na nivou na kojem se mogu uvoditi standardi za reciklažu važeći u EU. U ciljnom području nije bilo dovoljno istraživanja koja su se bavila integriranim pristupima u upravljanju otpadom. Stoga bi neki pilot projekat trebao da istraži rješenja koja mogu minimizirati finansijske troškove industrijske proizvodnje, a uvećati ekonomske i okolišne efekte. U toku pilot faze može se predvidjeti samo djelimični povrat troškova (npr. kroz prodaju sakupljenog i sortiranog otpada – fokusiranjem samo na određene frakcije koje imaju veliko tržište u susjednim zemljama (Hrvatska, Slovenija, Srbija)). Naročito kada je u pitanju kućni otpad treba se fokusirati na male šeme koji obuhvataju velike naseljene centre. Na strani državnih i privatnih preduzeća koja se bave otpadom treba uspostaviti centralizovane centre za reciklažu da bi se odvajale frakcije otpada na izvoru. Zatim se posebne frakcije mogu procesirati i proslijediti do identifikovanog tržišta unutar ili izvan zemlje. Razmatranja vezana za pilot-reciklažnu šemu moraju uzeti u obzir mnogo činjenica; neke od njih su:

· pažljiv izbor vrste i broja ciljnih materijala (frakcije otpada) na osnovu analize strukture otpada i analize tržište za prikupljene materijale; 

· predviđeni mehanizmi stimulacije za domaćinstva i privatni sektor da sortiraju otpad ili koriste reciklirane proizvode (država ima važnu ulogu u ovome, ali i opštine/općine mogu uraditi nešto, naročito ako su regionalno povezane);

· projektovati društveno prihvatljiv sistem za reciklažu (pogodan za ljude od kojih se traži da sortiraju otpad), koji će se brzo prilagođavati promjenama na osnovu redovnih snimanja o učešću građana i prihvatljivosti šeme za građane;

· stvoriti lokalno tržište za prikupljene proizvode i uspostaviti dobre veze sa postrojenjima za reciklažu u inostranstvu;

· svaka nova šema zahtijeva i nove finansijske investicije za početak i određeni period je potreban da se povrate troškovi  (npr, planeri treba da imaju u vidu izvore iz kojih će se nabaviti specijalizovana infrastruktura za selektivno sakupljanje otpada (kontejneri, vozila)). 

· Komunalna preduzeća treba da osiguraju povjerenje građana u pouzdane i odgovorne usluge povećanjem efikasnosti u prikupljanju otpada. Neke jednostavne i besplatne mjere mogu preuzeti rukovodstva komunalnih preduzeća da bi osigurala povjerenje i saradnju građana (npr, re-inženjering ruta kojima se kreću vozila za sakupljanje otpada, ili nastojanjem da se obezbijede propisno zatvoreni i uredni kontejneri (čime se sprečava često rasipanje otpada ili razbacivanje otpada (mačke, psi)) što direktno utiče na efikasnost prikupljanja otpada; neke preporuke date su pod naslovom Komunikacija između komunalnog preduzeća i korisnika usluga)

5.  ZAKLJUČAK

Glavna poruka koju je MDP namjeravao prenijeti kroz projekat istraživanja i radionice u oblasti upravljanja otpadom može se sumirati na sljedeći način: učinkovit i održiv sistem upravljanja opštinskim/općinskim čvrstim otpadom ne može se postići jedino kroz unapređenje tehničkog aspekta. Svaki akter u društvu mora igrati svoju ulogu da bi se izgradio u cijelosti održiv i integralan sistem.

Iako državni i entitetski nivoi treba da obezbijede povoljne pravne i ekonomske uslove, lokalni akteri mogu sami napraviti znatna poboljšanja. Na lokalnom nivou naročito je lako inicirati procese vezane za umrežavanje komunalnih preduzeća i relevantnih stručnjaka, poboljšanja strategije odnosa sa javnošću unutar komunalnih preduzeća i organizovane akcije za podizanje nivoa svijesti. 

Opština Petrovo je preko MDP-a već tražila stručnu i finansijsku podršku za uvođenje sistema za upravljanje otpadom u kojem će se na odgovarajući način angažovati svi lokalni akteri. Nadalje, zahvaljujući provedenom istraživanju i radionici koju je organizovao MDP, ova opština čini napore da uvede koncept integriranog upravljanja otpadom i koncept upravljanja otpadom u saradnji sa zajednicom. Očekuje se da će se ovakvi primjeri dobre prakse širiti kroz mrežu komunalnih preduzeća i stručnjaka u regiji i šire. 

� MDP je organizovao posebnu radionicu pod nazivom “Svi smo odgovorni za otpad” , 11.11.2003.g., da bi promovisao rezultate istraživanja


� Sva komunalna preduzeća (u partnerskim opštinama/općinama MDP-a) izrazila su nezadovoljstvo sa provođenjem Odluke; neka preduzeća su nezadovoljna sadržajem Odluke i procedurama koje su praćene radi njenog konačnog usvajanja 

